
銘與袁彬俱常宿御寢傍天寒甚時每夜　上皇令彬以

兩脇溫足一日　上皇晨起謂銘曰汝知乎昨夜汝以一

手壓我胸我不動俟汝醒乃下其手因言光武與嚴子陵

共臥事曰汝今日與子陵一般銘頓首　上皇曰囘朝著

你作都指揮也　上皇或夜出帳房仰視天象指示二人

曰天意有在我終當歸也　上皇嘗使哈銘致意于伯顏

妻令勸伯顏送還朝妻曰我女人何能爲雖然官人洗濯

我侍巾帨亦當進一言伯顏嘗因獵得一雉幷酒一卣來

獻銘因奏一比喻曰大海水潮時有一大魚隨潮落在淺

水灘彼大海中魚如何在淺水中住得這大魚急欲還歸

大海中潮水不到如何去得一旦時潮水接著淺水這大

魚還歸大海也　上可寬心時至自不能留憂慮成疾悔

無及矣○虜寇𨖚東提督都御史王翺等嚴兵禦之虜遁

去○十二月虜寇甘州提督軍務都御史馬昂驅人畜悉

入城堡𥳑精銳選騎射躬擐甲胄出屯山隘以伺之虜聞

遁去○尊　皇太后孫氏爲上聖皇太后尊生母吳氏爲

皇太后冊妃汪氏爲皇后　上皇宮嬪周氏爲貴妃卽

　太子生母也○追封英國公張輔爲定興王謚忠烈輔

　廟功臣平交趾進封公　累朝皆優寵之人上　　　　

夷知名後殉于土木以衣衾葬焉輔沈靜勇穀敬禮賢上

--

爲武臣之冠

改刑部尙書金濂爲户部尙書加太子太保

　〈天順日錄記金濓淮安人初爲御史有聲自永樂以來廵撫廣東者多滿載而歸自濂去一毫不取廣人深德〉

　〈之累陞副都御史邊儲賴以充足後歸京師奏對宏壯上偉之拜刑部尙書頗號刻深平閩寇歸加太子太保〉

　〈改户部喜結納人性猜忌利藪取精務充國課商民困疲或不暇恤焉所舉亦正言論風采動人亦豪傑之士〉

　〈也後卒追封沐陽伯謚榮襄〉

命禮部右侍郎兪綱兼翰林學士入內閣辦事綱金陵人

無他才能以生員薦入翰林謄寫　宣廟實錄除中書舍

人改郕府審理正至是以舊恩寵驟進得預密勿時以爲

異入閣三月餘改南京禮部侍郎○令順天府所屬州縣

寄養各處起解備用馬匹照北直𨽾事例納粮分俵

　〈菽園雜記國初官馬養十各苑馬寺名監苑而已永樂中始以官茶易和林等處馬養之民閒謂之茶馬正統〉

　〈才京師有警乃選取以備軍資養于順天府近京屬縣謂寄馬驕操馬及京師無事寄養之馬不復散去至今〉

　〈遂爲故事每歲孳生賠補之法悉與各處茶馬無異養馬之家雖云量免粮差而賠補受累尤多北方民力疲〉

　〈敝此其大端也〉

恭仁康定景帝紀

庚午〈景泰元年〉

正月朔　帝受朝免賀○上皇在虜營寫表祝天行十六

拜禮也先迎於斷頭山作年請　上皇幸其帳宰馬設宴

也先妻妾皆出叩頭奉酒○初七日　上皇書至索大臣

